
আউলিয়ায়ে চিশত- তাসাওউফ শাস্ত্রের ওপর একটি মৌলিক গ্রন্থ। বাংলা ভাষায় রচিত এ বিরাট গ্রন্থে স্থান পেয়েছে বিশ্ববিখ্যাত চিশতিয়া তরীকার ৪১ জন উচ্চপর্যায়ের ওলিআল্লাহর জীবন ও সাধনার বর্ণনা। অবশ্য হুজুরে পাক সাল্লাল্লাহু আলাইহি ওয়াসাল্লামের নূরোজ্জ্বল সিরাতের ওপরও সংক্ষিপ্ত আলোচনা হয়েছে গ্রন্থটির শুরুতেই। কারণ তিনিই হচ্ছেন, যাবতীয় তরীকার উত্স। চিশতিয়া তরীকার সকল ওলির জীবন ও সাধনার ওপর বর্ণনা এ গ্রন্থে অবশ্যই বর্ণিত হয় নি- তা সম্ভবও নয়। এই তরীকার অসংখ্য ওলিআল্লাহ যুগ যুগ ধরে ইলমে তাসাওউফের খিদমাত আঞ্জাম দিয়েছেন এবং এখনও দিচ্ছেন। আউলিয়ায়ে চিশতে তরীকার একটিমাত্র শাজারাহ বা শাখাভুক্ত ওলিআল্লাহদের জীবনী স্থান পেয়েছে। এই শাখাটির নাম হলো- চিশতিয়া-সাবিরিয়া-কুদ্দুসিয়া-ইমদাদিয়া-রশীদিয়া। আমার শ্রদ্ধেয় শায়খ কুতবে যামান হযরত মাওলানা আমীনুদ্দীন শায়খে কাতিয়া রাহমাতুল্লাহি আলাইহি এই তরীকার সর্বশেষ ওলিআল্লাহ ছিলেন। সুতরাং নবীয়ে করীম সাল্লাল্লাহু আলাইহি ওয়াসাল্লাম থেকে হযরত শায়খে কাতিয়া রাহমাতুল্লাহি আলাইহি পর্যন্ত মোট ৪২ জন জগত্খ্যাত ওলিআল্লাহর জীবন ও সাধনার বর্ণনা গ্রন্থটিতে স্থান পেয়েছে। ওলিদের জীবনী পাঠ করলে উপকৃত হওয়া যায়। আমি আশা করি পাঠকদের সকলেই দীর্ঘদিনের গবেষণার ফসল এই বড়ো গ্রন্থ থেকে উপকৃত হবেন। মহান আল্লাহর পবিত্র দরবারে এটাই কামনা করি। আপনারা দু’আর সময় এ অধমের কথা স্মরণ করবেন এটুকু আবদার সবার নিকট।

